
家長教師會發言稿 

 

我係五邑工商總會張祝珊幼兒園幼稚園的家長教師會代表，今次出席這個會議，

係想表達我哋家長對學前教育學券制同埋政府資助政策的意見和訴求，等政府同

立法會教育事務委員會都知道有關的政策對於唔同的家庭有什麼影響。 

 

第一，希望政府盡快落實學券制的長遠方案政策，在 2012 年後，有冇學券呢？ 舉

一例證，有一個家庭裡面的一對小姊弟，姐姐在學券計劃推行之前的學費資助每

月有二佰多元，點解弟弟於 2008-09 年度新入讀幼稚園時，申請學券資助後每月

學費會多付二佰多元，有學券反而令資助減少？ 另外，綜援家庭也需要每年多付

約二仟至伍仟元不等的學費，政府點樣解釋呢？ 冇錯，學券的確係幫到一班交全

費的家長，一年可以減到萬幾蚊，將費用給幼兒學習才藝訓練提升多元智能發展。 

但低收入的家庭有學券反而減資助，還要籌錢多交學費對低收入家庭及幼兒非常

不公平。 

 

第二，希望政府立即調整學費減免上限，點解學券半日制的學費上限全年係 24,000

元，全日制學費係 48,000 元，足足差成倍，但學費資助減免上限半日制係 16,000

元，全日制只有 25,400 元，完全唔合比例，家長每年要多付幾仟蚊的差額，這上

限政府還要五年不變，要等到 2012 年才會作出檢討，但學費每年都會增加，參考

2008 年的學費，平均每名幼童每年約 28,245 元，與減免上限的 25,400 元比較，

差額 2,845 元要由家長全部承擔，對一個綜援家庭來講，每個月最少要交多二佰

幾蚊學費，差額越大，佢地承受財政壓力就越大。 政府仲話要 2012 年才檢討，

要我們捱多幾個年頭，叫我們點捱呢？ 

 

第三，我們好希望政府可以學似澳門，全面豁免學前教育的學費，由現時 12 年免

費教育增加至 15 年。 如果全面豁免學費，就可以有更多的資源，使到學前教育

有更高的質素去培育下一代，亦可保障到所有兒童享有更優質幼兒教育的權利。 

就好像我代表的幼兒學校內，有一個印尼裔的幼兒，他在香港出生，但他的家長

未能完全融合到本地的社會文化，這個小朋友就要透過全日制的幼兒服務，得到

學校的支援，去學習本土的語言及文化，增強他的人際關係和社交能力，讓他在

升讀小學時能夠容易與人溝通。  

 

最後，希望政府盡快落實全面改革學前教育的資助政策，依個真係一個實際而又

長遠的投資計劃，政府投資的外匯基金都有機會虧蝕，但係幼兒教育的投資肯定

會連本帶利返來的，得益的並不是我們依班家長，而係整個社會。 

